
        
            
                
            
        

    
	Ш. НАЦАГДОРЖ

	 

	ХАВРЫН НЭГ ӨДӨР

	 

	 

	“Улсын хэвлэл” Улаанбаатар хотноо 1990 онд эрхлэн хэвлүүлсэн “Монгол өгүүллэг” номоос

	 

	“Цагаан бамбарууш” хэвлэлийн газар 2016 онд цахим хэлбэрт хөрвүүлэв.

	ЭНЭХҮҮ «МОНГОЛ ӨГҮҮЛЛЭГ»-ИЙГ ОЛОН УЛСЫН «ШИНЭ ЕРТӨНЦ» ЦУВРАЛААР ХЭВЛЭВ.

	 

	«Монгол өгүүллэг» номд орчин үеийн монголын сайн зохиолчдын шилдэг 63 өгүүллэг оруулав. Эдгээр өгүүллэгт сэдэв, агуулгаараа янз янз шинэ амьдралаар аж төрөгсдийн харьцаа, хөдөлмөр, аж байдал, ёс суртахуун, зан заншил харагдана.

	Өгүүллэг бүрд гарч байгаа үйл явдал өөр өөр ч цөм л сайхан амьдралын төлөө гэсэн нэгэн үзүүрт сэтгэлд хөтлөгдсөн байна.



	




	ШАГДАРЖАВЫН НАЦАГДОРЖ 

	 

	ХАВРЫН НЭГ ӨДӨР

	 

	Би баярт жагсахаар өглөө гэрээс эртлэн гарч ажлынхаа газар очоод тэндээс индрийн талбай дээр жагсан ирж хэдэн цаг салхинд байсан боловч энэ өдрийн наран хурц, салхигүй, тэнгэр цэлмэг, дулаан сайханд сэтгэл ханахгүй гадаа л байгаад баймаар санагдлаа. Тэгээд жагсаалаас гэртээ ирж цайгаа уугаад тагтан дээр гарч нарлан суув. Хүүхдийн наадах талбайд баярын гоёлоо өмссөн олон багачуул бужигналдан байна.

	Талбай дээр монгол хүүхдүүдээс гадна орос, болгар, герман, унгар, польш, чех хүүхдүүд наадаж байна. Би хүүхдүүдийг цөм зүс танихаар барахгүй заримынх нь нэрийг ч мэднэ. Монгол хүүхдүүдээ ч яриа юу байх вэ, бүр ч сайн мэднэ. Тэр гурван дугуйгаар хурдалж яваа монгол хүүг Болд гэдэг. Манай дээд давхарт байдаг юм. Мөн ч хөдөлгөөнтэй яггүй эр шүү. Модны хажуу дахь сандлын дэргэд хүүхэлдэй бөөцийлөн наадаж буй гурван охин бол монгол Цэвэлмаа, орос Маша, болгар Маня нар болно. Бүрээ хангинуулж байгаа хүү бол Машагийн ах Саша гэдэг, тэр бор пальтотой, бяцхан улаан дарцаг барьсан хүүг Иозеф гэдэг польш хүү, энгэрээсээ ногоон бөмбөлөг уясан охиныг Яна гэдэг, чехээс иржээ. Модон хайрцаг доторх элсээр барилга барьж буй хоёр хүүхдийн охиныг нь Лотта гэдэг герман хүүхэд, нөгөө хүү нь унгар жаал Ферко.

	Манай хажуугийн хүнсний дэлгүүр нээгдэв. Лувсан гуай морь тэргээр баахан бараа авчран буулгаж байна. Гэтэл мань Болд түүн дээр хүрээд очив. Юу гэж байгаа юм бол? Түүний хойноос Саша, Иозеф хоёул бас гүйв. Хүүе харав уу? Юу юугүй нөгөөдүүл чинь тэргэн дээр нь авиран гарлаа шүү. Өнөө муухай аашт Лувсан гуай яагаад тэднийг загнахгүй байна? Би гайхаж, огт итгэхгүй байлаа. Болд тэргэн дээр түрүүлж гараад нааш ир гэж наадах талбай дээр байгаа бусад хүүхдээ даллан дуудав. Хүүхдүүд цөмөөрөө тэрэг рүү ум хумгүй гүйцгээв. Маша, Цэвэлмаа хоёр хоцорчхоод уйлж байна. Саша тэрэгнээс үсрэн бууж нөгөө хоёрыг чирч гулдран авчрахад Лувсан гуай тэднийг хүүхдүүдийн дунд нь суулгав. Бусдаас бага тул ойчих вий гэж болгоомжилсон бололтой.

	За тэгээд тэрэг дүүрэн хүүхэд боллоо. Ёстой баярын тэрэг мөн байна. Тэрэг дүүрэн инээдэм, тэрэг дүүрэн шуугиан. Би гайхан харсаар л байлаа. Энэ болтол Лувсан гуайг нарийвчлан харсангүй, яаж загнаж аашилдаг бол? гэж дууг нь чагнаж байсан билээ. Одоо харсан чинь Лувсан гуай гоёлын дээлээ өмссөн байна шүү. Туранхай хүрэн мориныхоо толгой дээр нь улаан даавуугаар том цэцэг зангидаж молцоглосон нь яавч баярын чимэг мөн байлаа.

	Лувсан гуай тэрэгч хүний ёсоор өчүүхэн үсэрсхийн тэргэн дээрээ сурмаг сандайлаад жолоогоо барьж гилэхэд морь тэрэг хөдлөв.

	Хүүхдийн баясан хөөрөх дуун улам хүчтэй хадав.

	Хүнтэй бүтэн таван үг сольдоггүй муухай зантай гэж нэрд гарсан Лувсан гуай өнөөдөр тун яриа хөөрөөтэй. Болд түүнд хэлмэрчийн үүргийг гүйцэтгэж байгаа бололтой. Хүүхдүүд хамт наадсаар дор дороо өөр өөрийн хэлээр там тум ярьдаг болжээ. Болд хэлнийхээ мэдлэгээ одоо гайхуулж байгаа нь илэрхий.

	Би тэднийг өөрийн эрхгүй өхөөрдөн харж хаврын урьхан салхинд үл мэдэг намирч байгаа шар, хар сэвлэгтэй бяцхан толгойнууд тэрэгний дээр шовойлдон, байшингийн булан тойрч харагдахгүй болтол нь ширтсээр л байлаа.

	Тэгээд би Лувсан гуайн тухай бодлоо. Би түүнийг сайн танина. Бид хоёр олон жилийн хуучин танил, би түүний хүү Дэмчигтэй хамт цэргийн албан хааж, бас 45 оны тулаанд цуг явж, харин Дэмчиг гэртээ буцаж ирээгүй юм. Дайнд эндэж алтан шарил нь Цахарын уудам талд үлдсэн билээ. Би цэргээс халагдаж буцаж ирээд эцэг эх хоёрт нь эмгэнэлт мэдээ сонсгох золгүй үүргийг гүйцэтгэсэн юм сан. Тэднийд очдог тэр өдөр өнөөдөр шиг ирж яваа хаврын цаг, нарлаг өдөр биш харин харьж явсан намрын цаг, модны навч нэг хоёроороо унаж байсан бүүдгэр аягүй өдөр байж билээ.

	Миний халшран түгдрэн хэлэх үгийг Лувсан гуай Дэжид гуай хоёр сонсоод юу болсныг одоо санахад зүрх эмтэрч байна. Тэр цагаас хойш олон жил өнгөрчээ. Лувсан гуай одоо цорын ганцаараа үлджээ. Эмгэн нь аль хэдийн нас баржээ. Уулын дуу цөөтэй Лувсан гуай улам дуугүй болж олон түмэн түүний сэтгэлийн гүнд үүрд арилахгүй тунан хоцорсон уй гашууг мэдэхгүй, харин муухай ааштай яхир зантай өвгөн гэцгээдэг билээ.

	Би өнөөдөр намрын тэр золгүй өдрийг санаад Лувсан гуайгаа өрөвдөн зүрх шимшрэх ажээ. Тэр олон хүүхдийг тэргэндээ тээж тэднийг өчүүхэн ч атугай цэнгүүлэх гэж өвгөн юунд бодсон бол доо? Нэг насаараа  тэрэг хөтөлж яваа энэ өвгөн одоо ертөнцөд амьдгүй цорын ганц хайрт хүүгээ багад нь мөн тэргэн дээрээ суулгаж хөгжүүлэн цэнгүүлж байсан эрт урьдын явдлаа санав уу, тийм байж болох юм шүү.

	Байшингийн цаанаас хүүхдийн хашхирах, инээх дуун дуурьсаж удалгүй нөгөөдүүл маань ирж айсуй, хүрэн морь цогихоос холгүй бөн бөн шогшиж явна. Тэрэг дэлгүүрийн дэргэд хүрч ирэхэд хацар нь улаа бутарсан, нүд нь гялалзсан, сэтгэл зүрх нь хөөрсөн хүүхдүүд инээж бархиралдан тэрэгнээс буухдаа «баярлалаа ах аа, баяртай ах аа» гэж монгол, орос, польш, унгар, чех, германаар хашхирцгааж байна.

	Хүүхдүүд юутай баяртай, юутай хөхүүн хөгжөөнтэй байна! Лувсан гуайн тарга тэвээр авах нь байтугай үсээ сайн хаяж амжаагүй хөгшин морь хөллөсөн, ачаа ачсаар мод нь юу ч үгүй элэгдэж муудсан янгиа тэрэг дээр сууснаа тэд юутай олзуурхаж байна! Өчүүхэн хэсэг яваад ирснээ сансрын хөлгөөр орчлонг гурвантаа тойроод бууж байгаа нисэгчид шиг санаж байгаа бололтой. Хөөрхий хүүхдээ гэж сонин амьтад шүү.

	Лувсан гуай хүүхдийг дулаан харцаар харж эгэл бор царайд нь тэднийг туйлаас өхөөрдөн хайрлах байдал тод илтгэгджээ.

	Гэгээн нар гялалзсан хаврын энэ тунгалаг өдөр манай энэ орчлонд юутай сайхан байна вэ! Миний сэтгэлд баяр үргэлжилсээр байна.

	 


“Улсын хэвлэл” Улаанбаатар хотноо 1990 онд эрхлэн хэвлүүлсэн “Монгол өгүүллэг” номын гарчиг:

	 

	Бөхийн Бааст

	Хаш аяга

	Алтайн хөх дөнөн

	Ногтруу

	 

	Содномбалжирын Буяннэмэх

	Гайхамшигт учрал

	 

	Ламжавын Ванган

	Жож Сэрээнэн

	 

	Шанжмятавын Гаадамба

	Тэрэгчийн хүү

	Элбэг дээл

	 

	Цэндийн Дамдинсүрэн

	Шарав Норов хоёр

	Чөтгөр

	Хачин хурим

	 

	Санжмятавын Дашдэндэв

	Сувдан гутлын хэрэг

	 

	Сормууниршийи Дашдооров

	Оргодол

	Амрагийн модон хутга

	Сономын нэгэн баяр

	Энх улирал ханхлахад

	 

	Дожоодорж

	Хачин хүн

	Толгой

	 

	Чадраабалын Лодойдамба

	Гэрээслэл

	Шаргачин

	Солонго

	 

	Дэмбээгийн Мягмар

	Үүлэн хүний сургаал

	Бууршгүй сэтгэлийн илч

	 

	Нанзадын Надмид

	Хөвчийн зочин

	 

	Донровын Намдаг

	Үрэгдсэнийг хүлээгч

	Эрхэм зураг

	 

	Дашдоржийн Нацагдорж

	Хуучин хүү

	Соёлыг гайхав

	Ламбагуайн нулимс

	Харанхуй хад

	Хөдөө талын үзэсгэлэн

	Үүрийн жавар, уурын чимээ

	Хаврын сайн өдөр

	Шувуун саарал

	 

	Шагдаржавын Нацагдорж

	Хаврын нэг өдөр

	Нутгийн дуу

	 

	Чойжамцын Ойдов

	Чөтгөртэй бууц

	 

	Эрдэнэбатын Оюун

	Монхор

	Улаан дээлт хүүхэн хэн бэ?

	 

	Бямбын Ринчен

	Гар

	Мангаа Доогийн эцсийн зүүд

	Тэнгэрийн дуутай шөнө

	 

	Лодонгийн Түдэв

	Нисдэг сүрэг

	Тас

	Дэгдээхийн шуугиан

	 

	Сономын Удвал

	Монгол нэгэн Катюша

	Баглаа цэцэг

	 

	Цэрэнжавын Уламбаяр

	Хүүшийн учир

	Наадмын замд

	 

	Пүрэвийн Хорлоо

	Гэнэдэхийн өмнө

	 

	Дондогийн Цэвэгмид

	Салхин зээрд

	Хос тогоруу

	Хойлгийн дуу

	Ёлын үүр

	 

	Сэнгийн Эрдэнэ

	Улаалзгана

	Өндөр даваа

	Хөөрхий

	Зүрхэн дэх чулуу

	Нутгийн салхи юу шивнэв

	Атаархал

	Өвгөн, хүн чулуу хоёр

